


MALTA





KAMRA TAD-DEPUTATI






KUMITAT PERMANENTI DWAR IS-SAĦĦA
(Rapport Uffiċjali u Rivedut)



IT-TLETTAX-IL PARLAMENT




Laqgħa Nru 5
L-Erbgħa, 9 ta’ Mejju, 2018







Stampat fl-Uffiċċju tal-Iskrivan
Kamra tad-Deputati
Malta




Prezz €2.50










IT-TLETTAX-IL PARLAMENT






KUMITAT PERMANENTI DWAR IS-SAĦĦA






Laqgħa Nru 5
L-Erbgħa, 9 ta’ Mejju, 2018








Il-Kumitat iltaqa’ fil-Parlament, il-Belt Valletta, fis-6.20 p.m.





Talba



 

MINUTI

Il-Minuti tal-Laqgħa Nru 4 li saret fil-11 ta’ April 2018 ġew konfermati.

KURA PRIMARJA – SERVIZZI U SISTEMI ULTERJURI LI JISTGĦU JIĠU OFFRUTI BIEX JITNAQQSU L-PERSUNI LI JKOLLHOM JIRRIKORRU GĦALL-ISPTAR MATER DEI  (KONTINWAZZJONI)

IĊ-CHAIRPERSON (Onor. Silvio Grixti): Nirringrazzjakom talli lqajtu din l-istedina. Illum se nkomplu bit-tieni parti tad-diskussjoni li qanqalna u li nħossu li għandu jkun hemm fuq dan is-suġġett bejn il-kura primarja u l-isptar statali tagħna. L-iskop tagħna huwa li joħorġu suġġerimenti u problemi loġistiċi fuq kif għandha titnaqqas il-pressjoni minn fuq l-isptar statali. Għalhekk ngħaddu mill-ewwel għad-diskussjoni. Magħna llum għandna rappreżentanti tal-UĦM u ċjoè l-Kap Eżekuttiv is-Sur Josef Vella, l-Assistant Director Jean Paul Gauci u l-Employment Relations Assistant Manager Ian Mark Zammit. Nagħtikom merħba.

IS-SUR JOSEF VELLA (Kap Eżekuttiv tal-UHM, Voice of the Workers): Sur President, nirringrazzjawkom ta’ din l-istedina min-naħa tagħkom sabiex nagħtu l-kontribut u l-viżjoni tagħna fejn tidħol il-kura primarja fil-pajjiż. Nibda billi nagħmel ftit punti u dawn se nipprova neħodhom f’ordni. Xi ħaġa li hemm bżonn hu li jkollna ppjanar taċ-ċentri tas-saħħa tagħna. Issa meta ngħid ippjanar mhux qed nirriferi għal dak operattiv biss imma anke għal fejn jidħol l-ambjent. Ħafna mill-problemi li għandna hija li għandek qisu paralleliżmu, bħalma jiġri, pereżempju, fl-edukazzjoni, fejn binjiet li ma kenux eżattament intenzjonati biex ikunu skejjel ipprovaw jużawhom bħala skejjel. Hawnhekk qed ikollna binjiet li forsi ħafna drabi ma kenux ippjantati, u jekk kienu ppjantati żgur li ma kenux ippjantati għall-esiġenzi li għandna llum. U allura naħseb li huwa importanti li ... Din mhijiex kwestjoni biss ta’ xogħol ta’ refurbisment - nafu li jsir xogħol ta’ refurbishment - imma hija wkoll kwestjoni ta’ li jkollok ċentri tas-saħħa primarji li jkunu jistgħu jaqdu l-esiġenzi u jirriflettu x’viżjoni se nagħtuhom. 

Xi ħaġa li ovvjament se nsemmi u mhijiex xi ħaġa ġdida hija l-kwestjoni tal-pressjoni kbira li tintefa’ fuq l-Isptar Mater Dei fejn tidħol il-casuality crisis. Bażikament hemmhekk żgur li jista’ jsir ħafna xogħol biex iċ-ċentri tagħna jtaffu l-piż minn fuq l-Isptar Mater Dei. Ovvjament dan jirrikjedi li jkollna sistemi li jaħdmu kif ukoll proċeduri differenti. Għandna bżonn li fil-kura primarja naraw aktar multi-disciplinary teams ta’ professjonijiet differenti li jaħdmu flimkien. Għandna bżonn naraw ukoll li nerġgħu ndaħħlu ċerti servizzi fiċ-ċentri tas-saħħa, bħal pereżempju, id-dentistrija, li nerġgħu nressqu ċerti servizzi eqreb lejn in-nies fil-komunità. Ovvjament huwa tajjeb ukoll li nifhmu x’qed jiġri fit-teknoloġija għax it-teknoloġija tista’ tkun ukoll għodda ta’ kif nistgħu nżommu l-pazjent ’il bogħod mill-isptar statali. 

Qed ngħid dan għaliex illum fit-teknoloġija hemm modi kif wieħed jista’ isegwi l-pazjent minn ġo daru stess. Din it-tip ta’ teknoloġija tista’ tgħin biex tinħoloq relazzjoni bejn il-pazjent fil-komunità u ċ-ċentru tas-saħħa, u b’hekk tinbena din it-tip ta’ relazzjoni mal-pazjent. Hemm bżonn li biex nibnu din it-tip ta’ viżjoni lejn iċ-ċentri tas-saħħa fil-komunità rridu nibdew billi nagħtu wkoll taħriġ lill-ħaddiema u lill-professjonisti biex jużaw sistemi u approċċi differenti li b’xi mod kellhom rata ta’ suċċess ukoll f’postijiet oħrajn. Pereżempju, f’Mater Dei rajna multi-disciplinary teams li ħadmu u li kienu effettivi, anke kif jiġi trattat każ partikolari. U allura pazjent, minflok jibqa’ jdur minn professjonist għal ieħor, ikun hemm approċċ multidixxiplinarju fuq il-każijiet, ikun hemm case conferences fuq il-każijiet, u b’hekk ikun aktar effettiv għax ikun hemm iżjed komunikazzjoni anke fl-istess teħid tad-deċiżjonijiet. 

Bla dubju ta’ xejn irridu naraw ukoll li l-kura primarja u ċ-ċentri tagħna jkunu ppjantati b’mod u manjiera li jkunu aċċessibbli għall-persuni anzjani u l-persuni b’diżabilità. Jista’ jkollna sitwazzjonijiet fejn anke tirċievi lmenti minn dan it-tip, kif fil-fatt ġieli jkollna. Allura huwa importanti, kif għedt fil-bidu, li naraw li kif ikun qed isir id-disinn taċ-ċentru, dan ikun jirrifletti s-servizzi li se nkunu qegħdin noffru. Huwa importanti wkoll - u aħna bħala union imbottajna fuqha però s’issa qatt ma rajna d-dawl fuqha - li nipprovaw nitkellmu fuq private public partnerships anke barra mill-Isptar Mater Dei. Fil-komunità hemm professjonisti oħrajn jaħdmu, hemm professjonisti ġejjin mill-qasam pubbliku, hemm professjonisti ġejjin mill-qasam privat, però naħseb li kulħadd qiegħed jaħdem għal rasu bit-tribù tiegħu. U naħseb li hemmhekk ukoll nistgħu noħolqu ftehimiet, bħalma qed naraw isiru private partnerships fis-saħħa, allura ma narax għalfejn ma jistgħux isiru dawn it-tip ta’ ftehimiet fuq livell ta’ komunità. Irridu naraw u nesploraw in-nies li hemm; jista’ jkun hemm kliniċi privati, jista’ jkun professjonisti individwali b’mod privat, jista’ jkun hemm ħaddiema li nistgħu ndaħħluhom f’forom oħrajn ta’ arranġamenti. Fosthom, aħna kellna proposta, pereżempju, fuq koperattivi ta’ professjonisti li jistgħu jagħtu s-servizzi fil-komunità. S’issa għadna qatt ma rċevejna l-ebda feedback fuqha, imma naħseb li huwa mod ieħor kif tista’ tressaq iżjed is-servizz professjonali, speċjalizzat, lejn il-komunità. U ovvjament, l-intenzjoni kollha hija li ma tħallix kollox iffokat fuq Mater Dei. Kif inhi llum, kulħadd jibża’ li l-ewwel imur fiċ-ċentru tas-saħħa għax jaf li f’ħin jew ieħor jaf se jispiċċa xorta l-Isptar Mater Dei. Imbagħad in-nies jitgħallmuha s-sitwazzjoni, jitgħallmu l-proċedura u kulħadd jaqta’ x-shortcut tiegħu! Dak li qed jiġri. M’għandix dubju li mhux il-każijiet kollha li jispiċċaw fid-Dipartiment tal-Emerġenza tal-Isptar Mater Dei jkollhom bżonn l-intervent ta’ sptar akut u definittivament hemm każijiet li jistgħu jiġu handed u allura l-assessjar ta’ dawn it-tip ta’ każijiet li jidħlu fid-Dipartiment tal-Emerġenza fl-Isptar Mater Dei jista’ jwassalna wkoll sabiex jgħinna nibnu din it-tip ta’ viżjoni.  

Irridu naraw x’nistgħu nitrattaw fil-komunità, però forsi jkun tajjeb ukoll li ndaħħlu ftit l-aspett ta’ prevenzjoni. Jiġifieri ma rridux inħarsu biss lejn l-intervent, għax iktar ma  tersaq lejn il-komunità, aktar ma tiddeċentralizza s-servizz, aktar għandek bżonn li ddaħħal il-konċett tal-prevenzjoni, li teduka, tgħallem u twassal il-messaġġi promozzjonali edukattivi tiegħek biex ’il quddiem tkun tista’ tevita ħafna każijiet akuti mill-isptarijiet. Dan mhux bilfors tarah b’effett immedjat, anzi, dan jieħu l-ħin tiegħu, però m’għandix dubju li maż-żmien din se tkun xi ħaġa utli u li se ssarraf ħafna. 

Huwa importanti wkoll li jkun hemm żieda ta’ ambulanzi fiċ-ċentri tas-saħħa. Safejn naf jien illum is-sitwazzjoni hi li hemm żewġ ambulanzi li huma allokati f’żewġ ċentri tas-saħħa u, ovvjament, ma naħsibx li dawn se jaqdu l-esiġenzi li għandek hemm barra. Ma nafx jekk forsi min-naħa tagħkom tridux iżżidu xi ħaġa.

IS-SUR JEAN PAUL GAUCI  (Assistant Director tal-UHM, Voice of the Workers): Aħna min-naħa tagħna, kif beda jgħid is-Sur Vella, inħossu li meta nkellmu kemm lill-membri tagħna, kemm lill-pazjenti, kif ukoll lill-qraba tagħhom, l-idea hi li l-kura primarja mhijiex l-ewwel post ta’ kura ideali għal dawn in-nies. Bħalissa l-idea hemm barra, kif qal is-Sur Vella, hi li jekk trid tinqeda mur mill-ewwel l-Isptar Mater Dei. Dik hi l-idea. U fil-verità din l-idea bdiet tingħata iżjed saħħa wara li bdew jiġu ħaddiema għandna u jgħidulna li huma kienu jagħtu servizz fil-kura primarja u issa dan is-servizz se jiġi ċentralizzat ġewwa l-Isptar Mater Dei! Pereżempju, sa ftit żmien ilu kien hemm id-dentistrija fiċ-ċentri tas-saħħa mentri llum din qiegħda tingħata biss fl-Isptar Mater Dei. Dan għaliex min-naħa tal-Gvern dejjem naqas milli jimpjega n-nies u allura naqsu l-ħaddiema u spiċċajna b’10 dentisti li jridu jaqdu lil Malta u Għawdex kollu! Din il-problema ilha ġejja ħafna żmien. 

Ħaġa oħra, li dwarha tkellimna wkoll mal-ħaddiema, hija li fiċ-ċentri tas-saħħa hemm ċerti servizzi li jingħataw f’ċerti ħinijiet biss. Mela jekk xi ħadd imur wara t-8.00 p.m mhux se jinqeda. Allura fil-verità, dawn il-pazjenti ma jkollhomx alternattiva oħra ħlief dik li jmorru l-Emerġenza! Anke jekk ikollhom xi ħaġa li mhijiex daqshekk akuta xorta l-Emerġenza jkollhom imorru. U din fil-verità naħseb li qegħdin ngħixuha kuljum. Apparti dan aħna f’ċerti ftehimiet konna qbilna li l-membri tagħna professjonisti jibdew imorru iżjed fil-komunità wara l-ħinijiet tax-xogħol, u hemm ukoll mod kif jitħallsu għal dawn l-extra working periods, li matulhom imorru għand in-nies bħala tim multidixxiplinarju u jaqdu l-pazjent hemmhekk. Fl-aħħar mill-aħħar permezz ta’ dan tkun qiegħed tipprevjeni milli persuna bi problema akuta tispiċċa tmur l-Emerġenza. Iżda fil-verità ma ġara xejn għaliex aħna ffirmajna dan il-ftehim fl-2013 u sal-lum assolutament baqa’ ma ġara xejn. Dawn huma ftit mill-ideat tagħna sabiex fl-aħħar mill-aħħar is-saħħa primarja tiġi veru l-ewwel post tal-kura.

IS-SUR IAN MARK ZAMMIT (Employment Relations Assistant Manager tal-UHM, Voice of the Workers): Min-naħa tiegħi m’għandix wisq x’inżid ma’ dak li qalu ta’ qabli, però nixtieq ngħid li din mhijiex biss kwestjoni ta’ teknoloġija, eċċ. għaliex il-ħaddiema, biex jagħtu l-aqwa tagħhom irid ikollhom l-għodda meħtieġa. Mill-esperjenza tagħna bħala union nafu li l-professjonisti jgergru ħafna minnha din għax ċerti postijiet, bħal Mater Dei, għandhom ħafna iktar għodda biex jaħdmu. Jiġifieri, mhux biss in-nies diġà qegħdin jaqtgħu qalbhom biex imorru direttament il-casualty imma anke l-professjonisti stess jaħsbu li jkun aħjar jekk imorru f’postijiet oħra. Dan għaliex huma m’għandhomx l-għodda neċessarja biex jagħtu servizz bħalma jistgħu jagħtu professjonisti bħalhom f’postijiet oħrajn. 

U allura, iva, aħna nemmnu li għandu jkun hemm tiġdid mill-qiegħ f’dawn il-postijiet. U meta inti jkollok sptar li huwa state of the art, ikun tajjeb li l-pajjiż, bħala kura primarja tkun ukoll state of the art biex ma jkunx hemm kompetizzjoni bejniethom u n-nies ikunu kuntenti jmorru u jsibu l-kumdità kull fejn imorru u ma jmorrux fl-unika post li jkun ileqq u jlellex. Naħseb ukoll li l-professjonisti jkunu ħafna iktar ferħana jaħdmu bl-għodda neċessarja u b’kuntatt dirett mal-isptarijiet. L-isptarijiet u ċ-ċentri tal-kura primarja bħal donnu saru żewġ entitajiet differenti. Hemm bżonn li l-kuntatt jinżamm u li l-edukazzjoni tingħata l-istess fil-postijiet kollha u l-opportunitajiet għall-professjonisti jkunu tajbin kullimkien. 

IĊ-CHAIRPERSON: Grazzi. Issa ngħaddu għal round ta’ mistoqsijiet. L-Onor. Maria Deguara.

ONOR. MARIA DEGUARA: Wara li smajtkom titkellmu, irrid ngħid li naħseb li kieku tkun utopja kieku nagħmlu dan kollu! Però ħaġa li rrealizzajt hija li ma semmejtu xejn fuq il-manpower u t-taħriġ u kemm għandna bżonn nies biex immexxu dawn l-affarijiet kollha. Jiena nemmen li meta nibda niddiskuti sabiex ikolli ċentri tas-saħħa 5-star daqs l-Isptar Mater Dei ... Hija xi ħaġa ideali, però tinsewx li rridu niftakru wkoll li l-borża tal-pajjiż mhijiex bla qiegħ u wieħed jista’ jibqa’ itella’ minnha! Kont aktar nieħu gost li kieku bħala unions ... Tinsewx l-importanti mhux il-bini, mhux kemm għandna strumenti, mhux kemm għandna neċessitajiet, imma min se jħaddem dawn l-affarijiet. Naħseb li bħali tafu dwar in-nuqqas kbir ta’ infermiera, kif ukoll paramediċi. 

Naħseb li fid-diskussjoni tagħna rridu nkunu daqsxejn aktar prattiċi biex forsi naslu f’konklużjoni dwar dawn is-servizzi. Nemmen li iktar irridu niffokaw fuq dawk li se jipprovaw joħolqu s-servizzi milli fuq li nagħtik kull ma għandek bżonn biex imbagħad ma jkollix in-nies biex iħaddmu dak is-servizz. Li qed nipprova ngħid hu li jien nixtieq li f’dawn il-Kumitati ma noqogħdux inparlaw biss imma naslu f’konklużjoni u ngħidu li, pereżempju, hemm bżonn ta’ 500 infermiera u ta’ 20 fiżjoterapista oħra, eċċ. Inti ma jistax ikun li f’kull ċentru tas-saħħa jkollok magna tal-MRI jew CT Scan, però mbagħad tinsiex li l-professjonisti għandhom l-acumen u n-know how tiegħek. Pereżempju, jien mhux se nibgħat lil kull min jiġi għandi b’żaqqu tuġgħu l-Isptar Mater Dei! Jiġifieri għandek tliet kwarti tal-pazjenti li tista’ tittrattahom u oħrajn li ma tistax. Però jekk se tkun ġo ċentru tas-saħħa, fejn forsi biex ma teħux ċerta responsabbiltà - tinsiex li inti jkollok lil ħaddieħor fuqek - kull min se jiġi b’uġigħ fis-sider pereżempju, taqbad u tibagħtu l-Isptar Mater Dei ... 

Mela aħna rridu norganizzaw sistema li biha n-nies mediċi, bħall-paramediċi, l-infermiera, eċċ., jieħdu ċerti responsabbiltajiet. U b’hekk imbagħad insuqu, għax jekk jien ikolli ż-żwiemel kollha f’idejja, imbagħad iva nibda nagħtihom il-postijiet biex iħaddmu iżjed. Li qed nipprova ngħid hu li bħala unions tgħinu ħafna lill-gvernijiet, ikun min ikun, aħna m’aħniex qegħdin nitkellmu fuq min u xiex. Jekk irridu ngħinu lill-poplu, għax fuq kollox il-gvern huwa l-poplu, għandna norganizzaw xi ħaġa b’tali mod li nkunu nafu minn fejn se nibdew u fejn se naslu. Inutli noqogħdu nagħmlu ħafna diskussjonijiet dwar li jrid ikollna tims multidixxiplinarji imma mbagħad m’għandix biex nagħmluhom! Din l-istess bħal tal-phlebotomy li ddiskutejna l-aħħar darba. Nippreferi li din issir għal kulħadd through the finger għax tnaqqas ħafna problemi. Issa dwar flus u mhux flus huwa vera li fl-aħħar hemm trid taqa’, imma li qed ngħid hu li rridu nipprovaw naħdmu flimkien jekk verament irridu nwasslu servizz impekkabbli lill-pazjent. Tista’ twassal servizz impekkabbli anke minn kamp f’nofs għalqa jekk ikun hemm l-għarfien u għandek nies li lesti li jagħtu dan ix-xogħol.

Jiena waħda minn dawk li nħares ‘il quddiem biex insuqu kemm nifilħu għaliex nemmen li hekk għandna nagħmlu. Imma mbagħad ma rridux nitkellmu b’kollox fl-arja imma rridu npoġġu bilqiegħda u we come to one, two, three, four u nibdew nimxu u nsuqu. I am all for it u naħseb li taqblu miegħi li jekk nimxu b’dan il-mod naslu. Jekk le nagħmlu diskussjoni wara l-oħra u ma naslu qatt biex nieħdu deċiżjoni.  

IS-SUR JOSEF VELLA: Jien fl-ebda ħin ma kont qed nitkellem fl-arja! Dak li għedt nerġa’ nsostnih għaliex il-bini huwa importanti. Mhux veru li minn kamp f’għalqa tista’ tipprovdi s-servizz! Il-ħaddiema hemm barra jien niltaqa’ magħhom kuljum u din hija xi ħaġa li tagħmel differenza enormi. Illum jeżistu suġġetti u speċjalizzazzjonijiet dwar kif norganizzaw il-postijiet tax-xogħol biex ikollna sistemi aktar effikaċi. Il-motivazzjoni tan-nies tiġi billi tagħmel l-investiment. Jien kont ngħid li ladarba għamilna investiment daqshekk kbir fl-isptar akut, għaliex issa ma jistax ikollna pjan?! Jien m’għedtx biex għada filgħodu nagħmlu ċ-ċentri tas-saħħa kollha state of the art imma rridu nibdew, bħalma bdejna li nagħmlu skola kull sena, għandna nagħmlu ċentru tas-saħħa kull sena, jew kull sentejn, jew kull ħames snin. Imma jrid ikun hemm pjan! 

Il-bini huwa importanti u fid-dinja tal-lum ma nistax nara għalfejn ... Ma tarax din l-attitudni fil-kliniċi privati għaliex dawn jagħmlu l-investiment tagħhom fil-bini u fin-nies ukoll. Jien irrid li l-bini jkun hemm, li n-nies ikunu hemm u li t-taħriġ ikun hemm ukoll. Se nagħti eżempju ta’ esperjenza personali ta’ meta kelli inċident żgħir u ma stajtx nimxi sewwa. Dakinhar kont mort ġo ċentru tas-saħħa li għandu biex jeħodli l-x-ray u fil-fatt ħadli l-x-ray imma mbagħad qalli li r-riżultat tal-x-ray se jiġi mill-Isptar Mater Dei! Issa jekk ħadli ritratt u qiegħed fiċ-ċentru tas-saħħa, għalfejn kelli noqgħod nistenna r-riżultat mill-Isptar Mater Dei?! Ħriġt minn hemm wara li qaluli li għandi l-kondizzjoni tal-gotta u wara li ma stajtx nimxi iżjed mill-x-ray irriżulta li din ma kienet gotta xejn imma kelli subgħajja miksur! Allura dan huwa s-servizz li qegħdin nimmiraw għalih?! U għandu għalfejn l-x-ray li jittieħed fiċ-Ċentru tas-Saħħa tal-Mosta jmur l-Isptar Mater Dei u l-pazjent irid jistenna biex jara x’se jgħidulu! B’xi mod jew ieħor il-komunikazzjoni ma saritx u jien bqajt mingħalija li għandi l-gotta meta fil-verità kelli ksur ta’ suba’. Issa jien qed nagħti eżempju żgħir hawnhekk. Imma lanqas dan it-tip ta’ servizz m’għandna! L-x-ray machine ...

IĊ-CHAIRPERSON: Naqbel miegħek li dan huwa mismanagement u min kien iggwidak ħażin. Imma allura jekk insib avukat ħażin se ngħid li l-avukati kollha ħżiena?! It-tabib iggwidak ħażin u ħa żball ... (Interruzzjonijiet)

ONOR. MARIA DEGUARA: Inti ma kontx preżenti fl-aħħar laqgħa li kellna, fejn konna għedna li waħda mill-affarijiet li jrid ikollok huwa chief radiologist on call 24 siegħa ġol-Isptar Mater Dei, u li permezz ta’ sistema diġitali jista’, kif jidħol ir-ritratt, jibda jagħtik ir-riżultat dak il-ħin stess. Jien m’għandi xejn kontra li jkollok post imma li qed nipprova ngħid hu li mhux il-post biss imma ...  

IĊ-CHAIRPERSON: L-eżempju tiegħek sfortunament ...

IS-SUR JOSEF VELLA: Jien ma ġejtx biex niddiskuti l-każ tiegħi imma jekk inti pprovdejt l-x-ray machine ġoċ-ċentru tas-saħħa, kelli għalfejn nistenna biex ir-riżultat jiġi mill-isptar?! (Interruzzjonijiet) II-każ tiegħi għadda u miet. Jien mhu qed niftaħ l-ebda talba fuqu. 

ONOR. MARIA DEGUARA: Li pprovajt ngħidlek huwa li aħna ma nitkellmux biss fuq affarijiet tanġibbli għax f’kull ħaġa fid-dinja, mhux il-bini li jagħmel il-professjoni, imma min imexxi. Issa jiena qbilt miegħek f’kollox, però staqsejtek kif ma semmejtux kif se nitrattaw id-defiċit kbir li għandna fin-numru ta’ infermiera, fil-grupp parastatali, tobba, eċċ. Jien naqbel miegħek fuq li għandu jkollna ċentru tas-saħħa perfett, però jrid ikolli l-ħaddiema biex imexxuh għax inkella ta’ xejn li ntella’ il-bini. Dan bħal meta ttella’ dar u m’għandekx min se jokkupaha u toqgħod tgħid kemm għandek dar sabiħa u mbagħad ma tistax tidħol fiha! 

IS-SUR JEAN PAUL GAUCI: Min-naħa tagħna żgur semmejna n-nuqqas ta’ staff. Semmejt eżempju tad-dentisti imma mhuwiex fil-każ tad-dentisti biss li ġara hekk. Kull sena qegħdin nonqsu meta niġu biex noħorġu s-sejħiet ta’ applikazzjoni, dejjem qegħdin noħorġuhom tard u qegħdin nitilfuhom għall-privat, u allura kull sena l-istaff qiegħed jonqos. U fejn huwa l-ewwel post li minnu nibdew innaqqsu l-ħaddiema? Mhux ovvja li fil-kura primarja! Mhux se nnaqqsu mill-isptar akut. U dik hi l-problema. Kull sena aħna ninsistu biex is-sejħa tinħareġ daqsxejn aktar qabel u biex nagħmluha aktar attraenti, eċċ. Pereżempju, is-sena l-oħra, jekk m’iniex sejjer żbaljat, ħarġu f’Settembru imma f’Ġunju kienu diġà ħarġu sejħiet minn - dak iż-żmien - Vitals Global Healthcare u l-ħaddiema kollha marru magħhom. Mhux ovvja?! Jekk l-istudent iggradwa, mhux se japplika għall-ewwel post tax-xogħol li jsib u jidħol jaħdem hemm? Dik hi l-problema. Din għexnieha kull sena u mhux taħt din l-amministrazzjoni biss imma taħt kull amministrazzjoni. Din il-problema dejjem sibnieha.

Is-sejħiet dejjem joħorġu tard u meta nitolbu biex niddiskutu dwar kif forsi s-sejħa lil dawn il-ħaddiema ssir aktar attraenti, billi pereżempju, noffrulhom pakkett li permezz tiegħu, jekk waranofsinhar ikunu jridu jkomplu jaħdmu magħna minflok imorru fil-privat, dawn jitħallsu xorta daqslikieku qegħdin fil-privat ... Imma dejjem nonqsu għax dejjem insemmu l-kwestjoni ta’ flus u ta’ burokrazija. Dawn il-problemi dejjem għexniehom. Irridu l-ewwel nett naraw kif se nnaqqsu l-burokrazija biex noħorġu sejħa ta’ applikazzjoni fil-ħin, u t-tieni rridu nibdew inħarsu hemm barra u jekk lil dawn in-nies ma rridux nitilfuhom mal-privat, nibdew naraw fil-privat kemm jaqilgħu u nħallsuhom daqs il-privat. Fuq kollox dawn l-istess servizz qed jagħtu. Fl-aħħar mill-aħħar qegħdin jagħtu wkoll servizz lill-Gvern, mhux biss lill-pubbliku, għax qed jagħtu servizz ukoll fl-isptarijiet akuti. Fl-2013 konna qed niddiskutu kif ħafna minn dawn il-ħaddiema filgħodu jagħtu servizz fl-isptar u filgħaxija jmorru barra u jaqdu lill-pazjent qabel ma dan jispiċċa l-isptar. Din id-diskussjoni saret imma fl-arja baqgħet! U dik hi l-problema, li f’Malta ħafna drabi niddiskutu u ngħidu li hija idea sabiħa imma utopja u impossibbli naslu hemm. Imbagħad meta niġu biex inxammru l-kmiem qatt ma naslu mkien!

ONOR. MARIA DEGUARA: Fil-fatt waħda mill-affarijiet importanti li se nitkellem fuqha, anke għada, hija dwar kif se nattiraw liż-żgħażagħ. Tinsiex li tkun infermier, parastatali, eċċ., inti għandek xogħol għaddej 24 siegħa sebat ijiem fil-ġimgħa. Mela rridu nisħqu ma’ dawn iż-żgħażagħ dwar ir-rieda li jrid ikollhom biex jagħtu servizz lill-komunitajiet biex jidħlu f’dawn il-professjonijiet. Jekk inti se tħares biss lejn il-paga ... Bħalissa jekk tmur taħdem fis-settur tal-IT jew fis-settur tal-accounts jew tal-banking se jkollok ħafna iżjed paga minn min qiegħed jaħdem 24 siegħa fis-settur tas-saħħa! Naf x’qiegħda ngħid hawnhekk. L-importanti kif se nattiraw ħaddiema ġodda għal dan ix-xogħol u mhux kif il-50 ruħ li għandek se tużahom filgħodu, f’nofsinhar u filgħaxija għax il-moħħ għandu ċerta livelli sakemm jista’ jibqa’ jaħdem. Li rrid nara hu kif se nattira lil dawn iż-żgħażagħ ġodda għal dan ix-xogħol.

Xi ħaġa li forsi ħadd ma jaħseb fuqha hija li dawk li bdew jaħdmu mal-gvern 30 sena ilu, dawn kollha se jispiċċaw bil-pensjoni. Qatt tagħtu każ il-persentaġġi ta’ nies li kollha se jispiċċaw f’daqqa waħda u li se nispiċċaw mingħajrhom? Imbilli, pereżempju, inlaħħaq 20 persuna meta naf li se jispiċċaw 20 persuna bil-pensjoni! Mela għadna status quo! Għalhekk għedt li rridu naħdmu f’daqqa. Jien qed nipprova ngħid li rridu npoġġu bilqiegħda, naħdmu f’daqqa u kulħadd jaħdem sistema biex minn hawn ngħidu li se naslu hemm. Mill-bqija, jekk nibqgħu niddiskutu biss u ma ngħidux li rridu nagħmlu hekk, hekk u hekk, mhux se nimxu. Jiena lesta li ngħin, fis-sens li naqbel perfettament, imma kulħadd irid jagħti s-sehem tiegħu biex naslu. L-importanti hu li rridu nattiraw liż-żgħar. 

IĊ-CHAIRPERSON: Is-Sur Josef Vella.

IS-SUR JOSEF VELLA: Il-kwestjoni mhijiex dik biss. Naqbel miegħek li rridu nattiraw iż-żgħażagħ imma li jiddispjaċini hu li, pereżempju, bħalissa għaddejjin b’xogħol fuq l-ispiżjara u tara spiżjara li qegħdin jilħqu u nitilfuhom kollha għall-privat. Il-punt hu li mhux m’għandniex għax qed ikollna imma li dawn qed nitilfuhom. Aħna qed ngħidu li għandna npoġġu bilqiegħda u niddiskutu biex naraw li jkollna kondizzjonijiet ta’ xogħol ... Jien ma’ dawn il-ħaddiema nitkellem u jgħiduli li bħala esperjenza u żvilupp professjonali kieku jidħlu jaħdmu mal-Istat se jkollhom iżjed fejn jimirħu imma qed jagħżlu li jmorru fil-privat. 

Huwa importanti li nanalizzaw din is-sitwazzjoni u naraw kif nistgħu ndaħħlu aktar ħaddiema fid-diversi oqsma. Ma rridx nibqgħu nsemmu d-dentisti biss imma hemm oqsma oħra. Għaliex qegħdin nitilfuhom? Jien dejjem kritiku, anke tagħna nfusna bħala union. Mela biex tagħmel ftehim ta’ spiżjara għandek tieħu 12-il xahar u għadek m’għalaqtx! Dan fuq ftehim qed ngħidu. Sadanittant iggradwaw in-nies u sabu xogħol u spiċċajna tlifniehom kollha għax mhux qed noffrulhom xi ħaġa attraenti min-naħa tagħna! Bla dubju ta’ xejn huwa importanti li naħdmu flimkien imma huwa importanti li nkunu ftit prattiċi u nwettqu l-affarijiet ħalli lil dawn in-nies ma nitilfuhomx. Fl-aħħar mill-aħħar qed nispiċċaw f’sitwazzjoni fejn tibda tinkwieta li ċerti servizzi se jkollhom jieqfu jekk ma jkollokx ħaddiema. Hawnhekk qed nitkellmu fuq spizjara, li mhux biss ikunu fi spizerija u jqassmu l-mediċina, imma li jagħmlu ħafna xogħol speċjalizzat ieħor, fosthom it-taħlit ta’ chemo. Il-messaġġ tiegħi hu li nistgħu nħaffu iżjed, li nkunu iżjed effiċjenti f’dawn il-proċessi u nistgħu nkunu iktar effettivi u nindirizzaw ix-xewqat u l-bżonnijiet ta’ dawn in-nies. 

ONOR. STEPHEN SPITERI: L-iskop ta’ dan il-Kumitat huwa iktar biex jilqa’ suġġerimenti min-naħa tal-istakeholders, bħalma kellna l-laqgħa ta’ qabel tliet ġimgħat ilu, u mbagħad sta għall-Gvern tal-ġurnata biex imbagħad imexxi u jimbotta skont l-aġenda tiegħu. Jiġifieri aħna mhux qegħdin hawnhekk biex naqbdu xi linja partikolari imma biex nieħdu s-suġġerimenti. Id-domanda fuq il-kura primarja kulħadd jaf li żdiedet għax il-poplu inġenerali sar iktar konxju dwar saħħtu u għalhekk, naturalment, aktar se jersaq biex ikollu l-kura u biex jitgħallem aktar fuq il-prevenzjoni, kif semmejt tajjeb ħafna inti. Kull darba li l-Gvern fil-qasam tas-saħħa ġie daqsxejn daharu mal-ħajt, naħseb li dejjem esternalizza biex ilaħħaq mad-domanda. Meta kien hemm il-problema tal-katarretti nitfakar li esternalizza mal-privat, u l-listi naqsu ħafna. L-istess meta kien hemm problema b’ċerti operazzjonijiet ortopediċi, il-Gvern kien esternalizza u naqsu ħafna. Fir-radjoloġija rajna l-istess. 

Jien naħseb li anke fil-kura primarja għandu jkun hemm xi tip ta’ esternalizzazzjoni biex il-Gvern ilaħħaq mad-domanda għax il-Gvern ma jistax jibqa’ jimpjega kontinwament ir-riżors uman ad eternum għaliex hemm l-ispiża finanzjarja li mhux se tlaħħaq mad-domanda. Naħseb li iktar ikun għaqli li jsir xi forma ta’ studju, suġġerimenti, l-istakeholders jagħtu l-ideat tagħhom u l-Gvern jara fejn jista’ b’xi mod il-kura primarja, li hija minn fuq s’isfel ... Wara kollox, dan kif ġara permezz tal-Pharmacy Of Your Choice, fejn qabel il-pazjenti kienu jiġbru l-mediċini mill-kliniċi tal-Gvern u llum saru jmorru fl-ispiżeriji privati u jinqdew aħjar għax hija sistema iktar effiċjenti. Jien naħseb li aħjar nibdew naħsbu fuq sitwazzjonijiet fejn sezzjonijiet jew parti mill-kura primarja tiġi esternalizzata u l-pazjent jinqeda aħjar. Hemmhekk il-kontinwazzjoni tat-trattament se tkun aħjar, l-effiċjenza se tkun aħjar u l-Gvern se jkun aktar komdu u se jkollu inqas piż fuqu. 

Żgur li se nnaqqsu l-piż fuq il-kura sekondarja u t-trasferimenti għall-Isptar Mater Dei, għax jekk wieħed jinnota, li wieħed jiġi riferut għall-isptar akut ġewwa l-Isptar Mater Dei huwa ħafna inqas meta pazjent imur fil-privat u dan għaliex it-tabib jew min ikun qiegħed jieħu ħsieb forsi qiegħed jerfa’ iktar responsabbiltà għax jaf il-pazjent u l-istorja tiegħu iktar, allura ma jkunx hemm dak il-ping pong bħal meta jgħidulek biex tmur mill-ewwel l-isptar. Apparti minn hekk is-self-referrals żgur li se jonqsu għax hemm iżjed konfidenza fit-trattament. 

Naħseb li jkun aħjar li f’dan il-Kumitat nissuġġerixxi li niddiskutu wkoll mal-Assoċjazzjoni tat-Tobba Privati tal-Familja u mad-diretturi fil-qasam tal-kura primarja biex inkunu nistgħu noħorġu b’suġġerimenti u ideat, li mbagħad inressquhom lill-Gvern, u l-Gvern jiddeċiedi x’jista’ jagħmel bihom. Naħseb li aħjar nibdew nitkellmu fuq bażi aktar wiesgħa u suġġerimenti li nistgħu forsi naslu għalihom eventwalment u jiddaħħlu fil-politika għall-kura primarja. 

IS-SUR JOSEF VELLA: Jien fil-bidu tal-intervent tiegħi rreferejt kemm għall-public private partnerships, kif ukoll għall-kwestjoni tal-koperattivi tal-ħaddiema. Aħna biex ippreparajna d-dokument tagħna fuq il-koperattivi konna ġibna persuni minn Milan fl-Italja, fejn hemmhekk għandhom ħafna koperattivi ta’ professjonisti fil-qasam tas-saħħa, li jaħdmu flimkien u ssir forma ta’ public private partnerhsip bejn il-gvern u dawn il-ħaddiema professjonisti. Jiġifieri naħseb li dan jista’ jsir però s’issa nħoss li bħala pajjiż għadna m’aħniex miftuħin għal dawn it-tip ta’ riċetti, u għalkemm barra minn xtutna hemm riċetti oħrajn, aħna għadna rridu nimxu bl-istess riċetta. Jekk m’aħniex se ninfetħu, jekk m’aħniex se nipprovaw naraw kif nistgħu nagħmluhom iseħħu dawn ... 

F’parti mid-dokument kien hemm b’mod espliċitu kemm nistgħu nġibu għajnuna - prattika din - monetarja mill-Unjoni Ewopea fejn jidħlu dawn it-tip ta’ koperattivi u partnerships. Jiġifieri nistgħu nġibu għajnuna teknika u anke għajnuna monetarja. Però qisu hawn Malta l-koperattivi għadna nassoċjawhom ħafna ma’ ċerti setturi u allura, bir-rispett kollu, għax forsi kien hemm min kellu storja mhux daqshekk ta’ suċċess, qed nibżgħu nesperimentaw. Imma xi kultant ir-riskju trid tieħdu wkoll. Jekk ikollok pjan tajjeb trid tieħu r-riskju, trid tara sewwa, imma trid tagħti gwida. Pereżempju, kien hemm skema li permezz tagħha ħaddiema tal-Gvern setgħu jibqgħu fuq il-kotba tal-Gvern, imma jmorru jibdew koperattivi, u kellna membri magħna wkoll li għamlu użu minn din l-iskema. Din kienet suċċess, anzi mbagħad inqatgħu minn fuq il-kotba tal-Gvern u baqgħu bħala koperattiva. Jien nixtieq li l-private public partnerships ma jkunux biss bejn il-Gvern u l-investitur imma jsiru wkoll bejn il-Gvern u l-ħaddiema.

IĊ-CHAIRPERSON: Sur Vella, Sur Gauci u Sur Zammit nirringrazzjakom tal-interventi li għamiltu. Issa ngħaddu għall-mistiedna li jmiss, li huma r-rappreżentanti tal-MUMN, is-Sur Colin Galea, Segretarju Ġenerali u s-Sinjura Marija Cutajar, li hija l-President. Nagħtikom merħba.

IS-SUR NOEL CAMILLERI (Viċi President tal-MUMN): Nirringrazzjawkom talli tajtuna din l-opportunità. L-ewwel punt li nixtieq insemmi huwa li nixtiequ li meta nsemmu l-kura primarja nżidu wkoll il-komunità għax ġeneralment illum il-ġurnata qisha l-kura primarja hija mod u l-komunità hija l-biċċa l-oħra. Aħna nemmnu li m’għandniex nibqgħu istituzzjonalizzati ġoċ-ċentru tas-saħħa imma s-servizz għandu joħroġ miċ-ċentru tas-saħħa lejn il-poplu.  

It-tieni punt li rrid nagħmel huwa li aħna nħossu li d-Dipartiment tal-Kura Primarja joffri servizzi tajbin, huwa tajjeb, effiċjenti, hemm x’tirranġa fih, bħal kull ħaġa oħra, imma matul is-snin dejjem kien qed jitranġa u kull amministrazzjoni dejjem bniet wara l-oħra. Aħna nemmnu, kif qalet l-Onor. Deguara, li jekk niġbdu ħabel wieħed u naħdmu flimkien żgur li dawk il-ftit nuqqasijiet li hemm nistgħu nirranġawhom. L-MUMN ma taqbilx mal-outsourcing. L-ewwel nett, għaliex il-problemi ta’ nuqqas mal-privat se jkunu iktar milli minn mal-Gvern .... Din hija xi ħaġa rari li ngħiduha imma n-nuqqas ta’ infermiera fiċ-ċentri tas-saħħa, meta kkomparat ma’ postijiet oħrajn tax-xogħol, mhuwiex daqshekk kbir. Allura nħossu li jekk se mmorru għall-outsourcing għad m’hemmx il-mentalità tal-privat u l-problema se tkun aktar mill-kura primarja. U inti jekk għandek dipartiment li sejjer tajjeb ejjew naraw x’hemm bżonn li nirranġaw fih. 

Is-suġġett huwa li rridu nnaqqsu kemm jista’ jkun il-piż tax-xogħol mill-Isptar Mater Dei għad-Dipartiment tal-Kura Primarja. Ovvjament, huwa importanti li meta l-amministrazzjoni jkollha r-riżorsi, il-manpower u t-tagħmir u tiddeċiedi li se taqleb jew taqsam il-piż ta’ xi servizz lejn il-kura primarja, nagħmluh sew. Jiġifieri ma noqogħdux nillapazzaw. Pereżempju, jekk se noffru servizz ta’ ġibs jew x-ray mhux lill-poplu nibagħtuh ... Mhux qed ngħid li jsir hekk imma għandek ċerti ċentri tas-saħħa li qegħdin tajbin filwaqt li oħrajn ma joffrux dak is-servizz. Huwa importanti li s-servizz li se noffru jkun komplut għax inkella l-poplu jibda jitlef il-fiduċja. Dan darba jmur u ma jinqediex u darb’oħra mhux se jerġa’ jmur hemmhekk imma jmurlek Mater Dei. Imbagħad kif se tipprova tħajru biex jerġa’ jmur hemmhekk dejjem se jiftakar f’dik l-esperjenza negattiva li kellu. Hu x’inhu s-servizz, meta jkun hemm il-manpower, it-tagħmir u l-affarijiet l-oħrajn, basta dan ikun komplut u l-poplu jiġi moqdi. Imbagħad meta taqleb servizz huwa importanti li tieħu ħsieb ċerti affarijiet, bħal pereżempju, problemi ta’ parkeġġ. Irridu naraw il-poplu x’għandu f’moħħu meta jiġi biex imur fiċ-ċentri tas-saħħa. 

Nafu li fid-Dipartiment tal-Emerġenza tal-Isptar Mater Dei jmorru ħafna nies li jkunu priority 3, jiġifieri, dawn faċilment setgħu marru fiċ-ċentri tas-saħħa. Imma mbagħad din nafuha u ma nagħmlu xejn dwarha! Wara li ssir promozzjoni u kampanja edukattiva dwar iċ-ċentri tas-saħħa biex il-poplu jkun jaf is-servizzi li qegħdin noffru, irid ikollna l-kuraġġ biex jekk bniedem mar hemmhekk, ngħidulu li għandu jmur fiċ-ċentru tas-saħħa, ladarba saħħtu tippermetti li jmur hemmhekk. Dan darba tibagħtu. Ma nistgħux nibqgħu naċċettaw in-nies għax jekk se toqgħod taċċettahom, ovvjament se jibqgħu jmorru hemmhekk. Huwa importanti wkoll li jkollok il-parkeġġ meħtieġ għax f’ċerti ċentri tas-saħħa hemm problema ta’ parkeġġ, u allura dak li jkun jaqta’ qalbu. Aħna nħossu wkoll li hemm potenzjal qawwi sabiex nużaw aħjar il-bereġ. Barra li għandna ċ-ċentri tas-saħħa għandna l-bereġ u dawn jistgħu jiġu utilizzati iktar għax qegħdin aktar viċin il-komunità. Aħna nħossu li l-bereġ jistgħu jagħtu iktar servizz f’dan il-qasam.
L-aħħar punt importanti min-naħa tiegħi huwa dwar dokument fuq il-family health nurse li konna ħriġna snin ilu. Fil-fehma tagħna, minn meta bdew iċ-ċentri tas-saħħa sal-lum qisna bqajna magħluqin ġol-bini u ma rnexxilniex noħorġu ħafna minn ġoċ-ċentru tas-saħħa għad-djar tan-nies. Dan id-dokument jgħid kif l-infermiera tingħata kors speċjalizzat u taħriġ u jkollha f’idejha numru ta’ familji. Naf li dak iż-żmien li ħriġna dan id-dokument din ma kenitx popolari mal-Membri Parlamentari li huma tobba tal-familja, u naf li kienu xxuttjawha għal isfel, naħseb għaliex ħasbu li din kienet se tieħu posthom, imma altru minn hekk! Din l-infermiera jkollha numru ta’ familji f’idejha, u jekk ikun hemm bżonn jissejjaħ social worker, jekk ikun hemm bżonn anke pulizija xi kultant, għax forsi tmur għal xi ħaġa u ssib li l-membri tal-familja għandhom problemi oħrajn. Għandek ukoll il-prevenzjoni, bħal pereżempju, pazjent li ħareġ mill-Isptar Mater Dei wara kellu xi ħaġa f’qalbu u jkun hemm bżonn li xi ħadd jikkalmah ftit għax minn studju li sar ħareġ li l-ansjetà terġa’ tirritorna wara tant żmien. Ovvjament ix-xogħol tat-tabib se jibqa’ bżonnjuż u se jiżdied. Jiġifieri bl-ebda mod mhu qed ngħidu li dan se jintmiss. Nixtiequ nħallu fuq il-Mejda tal-Kumitat dan id-dokument li konna ħriġna xi snin ilu imma li għadu validu sal-lum. Grazzi.

IS-SINJURA MARIJA CUTAJAR (President tal-MUMN): Grazzi tal-istedina u nixtieq inkompli ftit ma’ dak li qal is-Sur Galea, anke vis-à-vis id-dokument li semma. Id-dokument huwa bbażat fuq studji xjentifiċi li ppubblikat ukoll il-World Health Organisation (WHO). Jekk naraw pajjiżi oħrajn Ewropej insibu li hemm il-famuża health visitor li għandha rwol importanti, iktar biex tipprevjeni milli biex tagħti kura. Dan mhux għax il-kura mhijiex importanti imma qegħdin nibdew nieħdu wkoll l-irwol ta’ prevenzjoni. 

Huwa tajjeb li naraw li l-infermiera qisha taħdem 24 siegħa sebat ijiem fil-ġimgħa, mhux biss l-isptar, imma qisha l-fulkru tat-tim mediku u multidixxiplinarju. Allura huwa importanti li l-irwol tal-infermiera ... Naf li għandna nuqqas ta’ infermiera, però jekk nieħdu l-kontest minn prevenzjoni, potenzjalment nevitaw aktar problemi li jistgħu jirriżultaw aktar tard matul il-ħajja. Barra minn hekk nemmen li, kif qal il-kollega tiegħi, il-kura primarja mhux biss tingħata within a setup ... L-Onor. Deguara qaltilna li tista’ tingħata l-kura anke minn ġo għalqa. Iva, jien ngħid li jekk trid tingħata l-kura minn kullimkien tingħata. Pereżempju, jien ġieli tajt parir anke f’ħanut jekk ikun hemm bżonn. Nemmen li hawnhekk kulħadd professjonist u b’xi mod jew ieħor ġieli ltqajna ma’ xi ħadd barra u ġieli tajna xi parir. Kif qal tajjeb is-Sur Galea, nistgħu nibdew anke mid-djar kif ukoll mill-iskejjel ħalli ngħallmu kif nistgħu nipprevjenu ċerta mard, jew biex ngħallmu lill-poplu tagħna x’inhuma dawn il-famużi social determinants, li jissemmew ħafna, però li sfortunatament f’dan l-pajjiż ma tantx insemmuhom. 

Nieħu ħafna gost nisma’ fuq ir-riċiklaġġ u affarijiet li potenzjalment jistgħu jaffettwaw l-ambjent, imma kemm aħna konxji tagħha din? U bħalhom hemm affarijiet oħra, bħal pereżempju, li nieklu ikel tajjeb, li nixorbu l-ilma u li nieħdu ħsieb ta’ snienna. Jekk nipprevjenu - u hemm studji xjentifiċi li jgħidu li fejn dawn tneħħew ... Jiena nemmen li jekk naraw l-istruttura tal-kura primarja nsibu li diġà għandha fiha kliniċi li jieħdu ħsieb il-prevenzjoni. Kif għedna tajjeb aktar qabel, irridu naraw l-infrastruttura u l-workforce. B’xi mod jew ieħor irridu naraw li għandna biżżejjed nies akkademiċi, li mhux biss ikunu tgħallmu l-Università imma li jkunu jafu x’iridu jagħmlu meta jiġu biex jindirizzaw ċerti problemi. Jista’ jkun indaħħal professjonisti oħrajn biex fl-aħħar mill-aħħar il-pazjent, jew il-klijent - għax mhux bilfors ikun marid - jieħu l-kura li għandu bżonn. Grazzi.

IĊ-CHAIRPERSON: Is-Sur Noel Camilleri.

IS-SUR NOEL CAMILLERI (Viċi President tal-MUMN): Sur President, nirringrazzjakom ta’ din l-istedina. Min-naħa tiegħi se nkompli nisħaq fuq dak li qalu sħabi għaliex naqbel perfettament ma’ dak li qalu. Kif qal tajjeb is-Sur Galea, meta jkun hemm servizz, huwa importanti li jkun wieħed komplut u li naraw li meta jiġi pazjent, dan jinqeda ħalli darb’oħra jerġa’ jirrikorri hemmhekk. Dik hija importanti ħafna għax nisimgħu ħafna nies u qraba tagħhom li jkunu marru u ma nqdewx. U allura dawn jgħidulek li daqshekk se jersqu ‘l hemm u darb’oħra jmorru dritt għall-Isptar Mater Dei. Kemm jista’ jkun il-piż tax-xogħol irridu nitfgħuh lejn il-komunità.

ONOR. ETIENNE GRECH: Il-kura primarja hija mmexxija mid-Dipartiment tal-Kura Primarja, però jidhirli li kien hemm xi żmien fejn iċ-Ċentru tas-Saħħa ta’ Bormla kien se jitmexxa permezz ta’ private public partnership. Bħala union, kieku intom lesti li l-kura primarja tiġi mmexxija bl-istess mod bħalma huma mmexxijin l-Isptar ta’ Għawdex u l-Isptar Karen Grech u l-Isptar Mater Dei? Mhux qed ngħid li se jiġri hekk imma qiegħed sempliċement nistaqsi. Kieku intom taċċettawha din jew kontra tagħha? Dik l-ewwel mistoqsija.

It-tieni mistoqsija; intom taċċettaw li l-infermiera jiżdedulhom ir-responsabbiltajiet tagħhom u pereżempju – din hemm daqsxejn flak fuqha min-naħa tal-Assoċjazzjonijiet tat-Tobba tal-Familja – jibdew jagħtu l-ventolin nebuliser huma stess? Taċċettawha din?  

IS-SUR COLIN GALEA: Fuq l-ewwel mistoqsija rrid ngħid li aħna, bħala union, meta l-Gvern kien introduċa l-private public partnership rajna li se tkun a win win situation, kemm bħala struttura, kemm bħala pazjenti, kif ukoll bħala ħaddiema membri tagħna. Hawnhekk qed nirreferi għall-private public partnership tal-isptarijiet ma’ Stewart Healthcare. Fuq ta’ Bormla ... L-ewwel nett tant kien hemm problemi bil-private public partnership tal-isptarijiet li kif il-Ministru għas-Saħħa ddikjara li mhux se jkun hemm iktar private public partnerships fil-qasam tas-saħħa, speċjalment fil-kura primarja, ħadna ftit ir-ruħ. Li jiġri hu li jkun hemm għajdut, imbagħad ikun hemm ansjetà fost il-membri tagħna u, ovvjament, ma tagħtihomx tort li jibdew jistaqsu għax ma jkunux jafu x’se jiġri. 

Bħala union naħsbu li biex immorru għal private public partnership irid ikollok sitwazzjoni bħalma kellek fl-isptarijiet, fejn il-Gvern ma jistax joħroġ €200 miljun f’daqqa, u allura biex toffri servizz aħjar trid l-għajnuna tal-privat. Jiġifieri, jekk ikun hemm sitwazzjonijiet fejn il-Gvern waħdu ma jistax jasal, imbagħad għaliex le, biex noffru servizz aħjar? Imma ovvjament ma tistax tagħmel blanket statement fuq kollox imma trid timxi skont kif tkun is-sitwazzjoni li jkollok quddiemek.

Fuq it-tieni mistoqsija rrid ngħid li aħna naqblu totalment ma’ li l-infermiera jieħdu iktar responsabilità - hemm il-kwestjoni tal-vijabbiltà - imma ovvjament, kif qalet l-Onor. Deguara, irid ikun hemm it-taħriġ meħtieġ għax is-sikurezza tal-pazjent hija importanti. Imma aħna favuriha din il-ħaġa. 

ONOR. ETIENNE GRECH: Jekk iżżid ir-responsabbiltà tal-infermiera, imbagħad ma jinħassx iktar in-nuqqas tal-infermiera? 

IS-SINJURA MARIA CUTAJAR: Ħalli nkompli ma’ dak li qal is-Sur Galea. Il-punt hu li, l-ewwel nett, aħna naraw li fl-iscope of practise u kull professjoni għandha l-kodiċi ta’ etika tagħha u l-kodiċi ta’ prattika. X’joffri l-irwol li trid tassumi l-infermiera jew il-qabla jew professjonisti oħra joħorġu mil-liġi. U fil-preżent, bħala union, qegħdin naraw u nesploraw li potenzjalment l-iscope of practise jinbidel anke bil-leġiżlazzjoni tal-specialist framework li għaddiet, fejn l-infermiera tkun taf x’inhu x-xogħol tagħha. Ovvjament, inkun nista’ naħdem f’dak il-qasam għaliex għandi t-taħriġ u mhux għax ivvintajt li nidħol fir-reġistru ta’ dak il-kamp. 

Fir-rigward ta’ nuqqas ta’ infermiera skont x’nifhmu b’nuqqas. Pereżempju, fil-preżent fl-Isptar Mater Dei qed inħossuh meta f’sala suppost ikollna sitt infermiera kuljum u minflok qed ikollna biss tnejn jew tlieta! Imbagħad ir-responsabbiltà ... Dan bħal meta qabel kien ikun hemm l-MOs, ikun hemm nuqqas tagħhom u kulħadd jitfa’ r-responsabbiltà tiegħu mingħand professjonist għal ieħor, bil-potenzjal li nistgħu nġorru l-piż. 

ONOR. ETIENNE GRECH: Kien hemm żmien meta l-IV injections kienu jagħtuhom it-tobba ... 

IS-SINJURA MARIJA CUTAJAR: Illum qed nagħtuhom aħna, bħala nurses, wara li ningħataw it-taħriġ. 

IĊ-CHAIRPERSON: Nixtieq nagħmel mistoqsija oħra. Naqbel ħafna ma’ dak li għedt inti primarjament u naqbel miegħek ukoll fuq l-outsourcing, però min-naħa tagħkom x’inhi l-alternattiva jew inkella s-soluzzjoni, jekk hemm?

IS-SUR COLIN GALEA: Għalhekk bdejt biha għax aħna nemmnu li d-Dipartiment tal-Kura Primarja huwa tajjeb, avolja mhuwiex perfett. Allura jekk hemmhekk għandek servizz li huwa tajjeb mhux se tibdlu. Żiemel tajjeb ma tbiddlux! Kultant l-aspettattivi tal-poplu jkunu tant kbar li nippretendu ... Imma dan jiġi kklassifikat anke meta ssir l-istatistika. Jekk id-dipartiment huwa tajjeb m’għandekx għalfejn tbiddel. Jekk fid-dipartiment ikun hemm sezzjoni li hija ħażina jew li qed naqgħu lura fiha, hemmhekk iva mbagħad tagħmel it-tibdil. Imma llum ma jidhrilnix li hemm xi parti mid-Dipartiment li tista’ tiġi outsourced għax qiegħda ħażin. 

ONOR. MARIA DEGUARA: Wara li smajtkom titkellmu nixtieq nagħmlilkom ċerti mistoqsijiet. Irrid niġbed l-attenzjoni li llum l-infermiera għalina huma professjonisti għax għandhom il-BSc, il-Masters Degree, eċċ., u issa għandhom ukoll is-sub-specialisations. Jiġifieri jekk jien għandi viability tissue nurse nippretendi li tifhem iżjed minni, avolja jiena tabiba. Il-verità ma tistax tiċħadha! Jekk għandi l-Burns Unit u għandi l-viability tissue nurse ... Jiġifieri rridu niftħu moħħna sew hawnhekk. Jekk għandek infermiera li qabel kienet fattiga u llum saret nurse għax għandha 30 sena esperjenza mod imma jekk għandek nurse li għamlet il-korsijiet u taf, hemmhekk iva se nagħtiha d-drittijiet kollha tagħha. Jien ngħid li mhux se jkun hemm nuqqas għax f’kull sub-specialisation tal-professjoni se jkollok waħda - jiddependi kemm ikun hemm bżonn – jew tnejn li għandhom speċjalizzazzjoni, però mbagħad magħha se jkollha l-oħrajn biex jikkomplimentawha. 

Jien mhux l-ewwel darba li ċempilt biex nieħu parir mingħand ċerti infermiera fil-qasam tas-saħħa mentali għax ikollhom għarfien iżjed minni. M’iniex ngħid li m’iniex kapaċi imma, iva, jekk jien għandi tissue li qed nipprova nfejjaqha u f’daqqa waħda qed ninduna li din se tibda tikkankra jew inkella nara li l-affarijiet mhux sejrin tajjeb, għaliex għandi nieħu r-riskju? Dik ġiet mgħallma biex tgħidli x’għandi nagħmel. Li qed nipprova ngħid hu li m’aħniex qed nipprovaw inbaxxu l-professjoni tal-infermiera, anzi qed nipprovaw ngħolluha kemm nifilħu għax jien nemmen li l-ebda tabib ma jista’ jaħdem tajjeb jekk ma jkollux infermiera tajba miegħu. L-ebda sptar u l-ebda bini li noħolqu ma jkun kapaċi jmexxi - anqas jekk nagħmlulu d-djamanti ġo fih - jekk ma jkollokx ħaddiema kapaċi li se jmexxu. 

Jien ma nemmen qatt li pereżempju biex tkabbar iddaħħal infermiera li lanqas ikollhom 2 “O” levels! Għalija dik mhijiex konċepibbli! U din mhux għax irridu nżommu l-livelli imma għax inti, fil-professjoni medika ma tistax taffordja żball għax fin-nofs għandek ħajja ta’ bniedem. Jien għalhekk nibqa’ nsostni li kulħadd irid jaħdem f’daqqa u li kulħadd irid ikun jaf il-limiti tiegħu. Inti ma tippretendix li se taqbad u tieħu deċiżjoni li tagħti trattament meta taf li m’intix tajjeb biex tagħtih. Però jekk inti infermiera vijabbli u taf li jekk se tordnali l-hyperbaric oxygens, eċċ., din se ssalvaha, go ahead u għidli biex fejn ma jogħġobnix inkellmek. Jien dejjem insostni li jekk kulħadd jiġbed ħabel wieħed naslu, però ma nippretendux wisq, la li għandna l-borża tal-Amerika f’Malta ... Qed nieħu l-Amerika bħala eżempju għax huwa pajjiż li m’għandux x’jaqsam magħna. Nerġa’ ngħid li fejn għandna ninvestu ninvestu u m’għandniex noqogħdu nitqanċu, però rridu nutilizzaw dak li għandna f’idejna mill-aħjar li nistgħu. Bl-ebda mod mhu qed nipprovaw inwaqqgħu l-professjoni tal-infermiera.

ONOR. STEPHEN SPITERI: L-ewwel nett nirringrazzjakom talli ġejtu u prosit tal-interventi li għamiltu. M’hemmx dubju li s-servizz li jagħtu l-infermiera ġewwa pajjiżna huwa wieħed ta’ livell għoli. Li nixtieq niċċara mas-Sur Galea hu li aħna, meta qed nitkellmu fuq servizzi li jingħataw fil-komunità, - ħafna drabi nippriedkawha din - jien ma nistax nikkonċepixxi kif jista’ jkun li meta diġà għandna nuqqas ta’ infermiera, issa se jkollna wkoll il-hub il-ġdid ta’ Raħal Ġdid, li għalih żgur se jkun hemm bżonn ta’ ħafna iktar infermiera, u ngħidu li fil-komunità naffordjaw li l-infermiera li huma ingaġġati mal-Gvern jistgħu jagħtu wkoll dak is-servizz fil-komunità! Illum diġà għandna l-Healthmark li għandha magħha infermiera li jagħtu s-servizz fil-komunità. 

Meta nitkellmu fuq l-ingaġġ tal-privat mhux qegħdin nitkellmu li l-infermiera ingaġġata mal-Gvern tmur mal-privat fuq kuntratt. Aħna qed ngħidu li nutilizzaw servizzi li diġà jeżistu fil-privat, li jistgħu jkunu ta’ għajnuna, flimkien ma’ dak li qiegħed joffri l-Gvern. U jien naħseb li lil hemmhekk għandna mmorru għaliex hemmhekk se nilħqu aktar il-miri tagħna. Dan kif jista’ l-Gvern tal-ġurnata, forsi mhux tal-lum, imma ta’ għada, pitgħada, jilħaq il-miri li aħna qegħdin nimmiraw għalihom, bħall-prevenzjoni u l-kura fil-komunità, li nagħtu servizz kważi kważi fejn ħalq il-pazjent. Jiġifieri diġà qegħdin nesperjenzaw in-nuqqas ta’ infermiera. Taqbel miegħi Sur Galea?

IS-SUR COLIN GALEA: Fil-primary healthcare le għax il-management ħadem bil-għaqal u f’dawn l-aħħar sentejn ...

ONOR. STEPHEN SPITERI: Jiġifieri, anke bil-hub l-ġdid ta Ħal Kirkop diġà ...

IS-SUR COLIN GALEA: Fiċ-Ċentru tas-Saħħa ta’ Raħal Ġdid illum għandna infermiera iktar milli hemm bżonn u dan għaliex il-management ħa ħsieb li jalloka infermiera fiċ-ċentru tas-saħħa ta’ Raħal Ġdid, qiegħed iħarriġhom bil-lest biex meta jasal il-waqt dawn imorru fil-komunità, fil-hub ta’ Ħal Kirkop u ta’ Raħal Ġdid.

ONOR. STEPHEN SPITERI: Jiġifieri dawn se jkunu attrezzati wkoll biex jagħtu servizz fil-komunità? Jew qed nitkellmu fuq ....

IS-SUR COLIN GALEA: Għall-hub qed ngħidu. Jien għedt li s’issa m’għandniex nuqqas ta’ infermiera fuq is-servizzi li għandna llum. Imma rridu npoġġu bilqiegħda u naraw il-miri u l-oġġettivi li semmejt inti x’inhuma u kif se nilħquhom. Imbagħad minn hemm inkunu nistgħu ngħidu li naqblu li mmorru hemmhekk, imma m’aħniex se naslu bis-sitwazzjoni kif inhi llum. Kif inhi s-sitwazzjoni llum aħna nemmnu li m’hemmx bżonn ta’ outsourcing, imma jekk imbagħad, kif qed tgħid inti, inpoġġu bilqiegħda u naraw x’inhuma l-oġġettivi, fejn irridu naslu u x’potenzjal għandna ...

ONOR. STEPHEN SPITERI: Jien qiegħed nitkellem vis-à-vis kif diġà għedt u naċċenna fuq il-fatt li għandna nużaw servizzi li huma diġà eżistenti u li jistgħu jagħtu sapport lis-servizzi li diġà għandu l-Gvern.

IS-SUR COLIN GALEA: Inti qed titkellem fuq xi ħaġa medika. Imma aħna bħala nursing u midwifery s’issa dan ma jirriżultalniex. Anke fiżjoterapisti, għax aħna nirrappreżentaw lill-fiżjoterapisti wkoll, dawk li ggradwaw f’Ġunju li għadda għadhom lanqas biss ġew impjegati kollha, jiġifieri m’hemmx nuqqas ta’ fiżjoterapisti. L-uniku nuqqas li għandna huwa fl-ECG technicians għax qatt ma ħsibna għalihom.

ONOR. STEPHEN SPITERI: Il-pazjent qed jistenna fit-tul biex ikollu servizz ta’ fiżjoterapija?

IS-SUR COLIN GALEA: Il-lista ta’ stennija qiegħda ġol-Isptar San Luqa ...

ONOR. MARIA DEGUARA: Onor. Spiteri, jekk fhimt sew inti qiegħed tgħid li nużaw is-servizzi tal-privat biex jgħinu lill-infermiera li diġà qegħdin impjegati mal-Gvern? Però jien xorta nibqa’ nsostni li fil-public private partnership m’għandekx timpjega persuni li mhumiex up to standard biex jagħtu s-servizz. Issa l-esperjenza qiegħda tgħallimna differenti għal kollox u dik hi l-kerha. Jalla jkollna nies li huma kkwalifikati, però ma nistax sempliċement għax il-kuntrattur jaqbillu jkollu 500 ruħ miegħu, u dan qiegħed jieħu tant minn fuqhom fis-siegħa, u jwaddabhom miegħek u inti assolutament ... Jien ma nafx inti tidħolx bħali fid-djar li huma fi private public partnership? Jekk tmur ma’ pazjent ikollhom wieħed minnhom, li ħafna minnhom huma barranin, u tkellimhom bil-Malti u ma jifhmukx kelma, mentri bl-Ingliż jifhmuk bil-maqlub ta’ dak li qiegħed tgħidilhom! 

Pereżempju mhux l-ewwel darba li tagħtihom struzzjonijiet li l-pazjenta ssegwi dieta dairy free, ma jmeruk xejn, tikteb l-istorja u tagħlaq l-istorja. Imbagħad iċċempilli l-pazjenta xi tlett ijiem wara, li għalkemm tkun anzjana tkun taf bl-Ingliż, u tgħidli li għalkemm mhux suppost tieħu ħalib qed iġibulha l-patata bil-krema, eċċ! Meta mbagħad mort inkellmu qalli li fehmni ħażin! Jien dejjem nemmen li qatt m’għandek twaqqa’ l-istandards fil-mediċina. Qatt, akkost li naħdem bi tnejn u tkun b’ilsienek barra imma tlaħħaq l-livell li trid, però li jkollok l-abbundanza ġejja ... U dawn ħafna minnhom laqqas ikunu jiswew ħaqq il-flus li jieħdu għax ma jkunu kapaċi jimmonitorjaw xejn. Irridu noqogħdu attenti. Jien fejn hemm il-pazjent forsi ffissata żżejjed imma nemmen li jew se nagħtih is-servizz li ħaqqu, jew inkella ma nagħtih xejn.

IS-SINJURA MARIJA CUTAJAR: Jekk ma jimportax nixtieq inżid punt. Jista’ jkun li jekk ikun hemm re-engineering ta’ kif se nagħtu s-servizz, potenzjalment jekk se jsir dan iċ-ċaqliq mill-kura primarja għall-komunità, jista’ jkun li jekk illum għandna bżonn it-tali ammont ta’ nies f’dan il-post, bir-re-engineering se jkun hemm bżonn inqas għax se jkunu viċin iżjed tal-pazjent u l-pazjent mhux se jersaq lejn iċ-ċentri tas-saħħa.

IĊ-CHAIRPERSON: Nirringrazzjakom tad-disponibbiltà u tal-pariri tagħkom. Issa mill-mistiedna li hawn jekk hawn xi ħadd li jixtieq jgħaddi xi rimarka jew waqt xi diskussjonijiet jiġi interpellat u jrid jagħti xi risposta jista’ jiġi hawnhekk, jindirizza ruħu u jagħti t-tweġiba tiegħu.  

IS-SINJURA ROSEANNE CAMILLERI (Kap Eżekuttiv tal-Kura Primarja): L-ewwel nett nirringrazzjakom tal-istedina; kienet interessanti ħafna li konna mistednin biex nisimgħu l-opinjonijiet u l-osservazzjonijiet tal-unions. Nista’ ngħid li aħna dejjem lesti li nisimgħu u li nibdlu fejn hemm bżonn. Irridu niftehmu u nitkellmu. Bħalissa naħseb li ma nkunx qiegħda niżbalja meta ngħid li għandna rapport tajjeb ħafna mal-unions u nitkellmu spiss fuq kif l-aħjar nagħmlu biex dejjem intejbu s-servizz, kemm għall-pazjenti kif ukoll għall-ħaddiema. Sfortuntament, min kien hawn bħala unions ma kienx hawn għall-preżentazzjoni li tajt jiena fil-laqgħa preċedenti u allura ħafna minn dak li ntqal mill-membri tal-UĦM kien diġà ġie indirizzat f’dak li għedt jien, fosthom li min-naħa ta’ rinnovazzjoni il-Gvern diġà għaddej b’ritmu fenomenali biex nirristrutturaw iċ-ċentri tas-saħħa kollha li mhumiex idonei għas-servizzi. 

Meta bdew iċ-ċentri tas-saħħa kienu polikliniċi, dejjem iżgħar, issa kibru u allura qed nagħmlu l-aħjar li nistgħu biex nirranġawhom u nġibuhom up to standard. Pereżempju, iċ-Ċentru tas-Saħħa tal-Gżira qiegħed fil-fażi tal-abbozzar tat-tender, li se joħroġ madwar xahar ieħor, biex imbagħad jiġi rinnovat kif jixraq u kif suppost. Fir-rigward tal-aċċessibbiltà rrid ngħid li dak tal-Gżira huwa wieħed mill-uniċi ċentri tas-saħħa li m’għandux aċċessibbiltà għal fuq. Għalhekk issa se jkollu lift u stretcher lift biex ikun aċċessibbli għal kulħadd. 

Fir-rigward tal-assessjar tal-pazjenti fid-Dipartiment tal-Emerġenza rrid ngħid li għaddejjin b’diskussjonijiet mal-Kap Eżekuttiv tal-Isptar Mater Dei. They have the data dwar liema huma t-triages li jagħmlu, jiġifieri 1, 2, 3, 4 u 5. Il-1 u t-2 huma definittivament każ ta’ sptar, it-3 jiddependi kif ikun, u l-4 u l-5 huma każi li jistgħu jiġu trattati fiċ-ċentru tas-saħħa. Aħna qegħdin naħdmu fuq dik biex min imur hemm ikun jista’ jintbagħat fiċ-ċentri tas-saħħa. Kif għedt ukoll l-aħħar darba, l-ewwel ma tiekol hija l-għajn u sfortunatament l-investiment li sar ġol-Isptar Mater Dei ma kienx in line mal-istess investiment li beda jsir fiċ-ċentri tas-saħħa. In-nies jekk isibu servizz tajjeb u jinqdew tajjeb, fosthom kif jintlaqgħu mill-impjegati u l-professjonisti, se joħorġu kuntenti u se jerġgħu jiġu. Fil-fatt nafu li jerġgħu jiġu għax ir-rekords tas-sena l-oħra juru li kien hemm 1.6 miljun persuna li għamlu użu mill-kura primarja! Dan ifisser li huwa popolari mhux ħażin. Irrid ngħid ukoll li ġol-isptarijiet m’hemmx il-konċett li, kif qalet l-Onor. Maria Deguara, lill-pazjent ngħidulu li mhux suppost imur hemmhekk imma jrid imur ġoċ-ċentru tas-saħħa tiegħu. 

Bil-mod il-mod aħna minflok ma qed ngħidu lill-pazjenti biex ma jmurx aktar, ħadna approċċ kulturali sħiħ u qed nagħmlu minn kollox biex intejbu, nirrinovaw u nimmodernizzaw iċ-ċentri tas-saħħa, kemm bħala binja, kemm bħala operat u kemm bħala ħaddiema. B’hekk iċ-ċentri tas-saħħa jsiru l-ewwel għażla awtomatika tal-pazjenti. Dan bħalma, pereżempju, jien insiefer u nagħżel lukanda partikolari għax togħġobni. Ovvjament dan mhux se jsir mil-lum għal għada għax is-servizzi l-oħrajn irridu nibqgħu nagħtuhom ukoll fl-istess ħin. Imma nista’ ngħid li bdejna b’pass mgħaġġel. 

Fuq l-x-rays u fuq it-taħriġ li ssemma mill-membri tal-UĦM irrid ngħid li dan il-punt ġie diskuss internament u għada se ssir laqgħa mal-konsulent tal-kura primarja biex isir taħriġ wiesa’ fuq l-x-rays u l-qari tagħhom ħalli dejjem intejbu l-livell tal-ħaddiema tagħna. Dejjem nagħtuhom is-setgħa li jieħdu d-deċiżjonijiet u jkunu komdi jeħduhom. Apparti dan, għandna wkoll konsulent li huwa on call biex jekk ikollhom problemi jikkuntattjawh permezz ta’ app u mbagħad jagħtihom l-opinjoni tiegħu. Jiddispjaċini għal dak il-każ li ssemma fil-bidu imma dik mhijiex xi ħaġa li tiġri l-ħin kollu. Jiena l-ewwel darba li smajt b’każ hekk u naħseb li lanqas ġara lbieraħ ukoll. Però se nagħmlu dak kollu li huwa fil-poter tagħna biex nitgħallmu minn dawn is-sitwazzjonijiet ħalli ma jerġgħux jirrepetu ruħhom. 

Bħalissa m’għandniex is-servizz tad-dentistrija fiċ-ċentri tas-saħħa imma, flimkien mal-periti tal-Fondazzjoni għas-Servizzi Mediċi, qed nesploraw żoni fiċ-ċentri tas-saħħa u qed naraw ukoll is-sitwazzjoni tal-bereġ fil-komunitajiet fejn nistgħu inwaqqfu s-servizz tad-dentristrija. Bħalissa qed infittxu żewġ postijiiet. Ta’ min jgħid li llum il-ġurnata biex tintroduċi servizz bħad-dentistrija hemm ċerti standards internazzjonali li jillimitawk. Pereżempju, hemm id-daqs li jrid ikun fiha l-kamra u xi jrid ikollok, jiġifieri mhux lakemm tabqad u tgħid li għandek żewġt ikmamar, tagħmlilhom siġġu u hemmhekk tagħmel id-dentistrija. Apparti dan, il-hubs reġjonali se jkollhom ukoll is-servizz tad-dentistrija, jiġifieri hija xi ħaġa li rridu nerġgħu nintroduċu fis-sistema tal-kura primarja. 

Fir-rigward tal-għodda rrid ngħid li minn kemm ilni f’din il-kariga – jien ma tantx ilni hemmhekk – t-talbiet biex jinxtraw għodod ġodda jew biex jiġu mibdula dawk li hemm, meta kien hemm raġunijiet validi li jsostnu l-iżvilupp u l-ġid li se nieħdu minnhom, dawn ġew approvati. Fil-fatt approvajt numru sostanzjali minnhom. Ovvjament irid ikun hemm indikazzjoni ta’ x’se tagħmel bihom u liema pazjenti se jgawdu minnhom, jiġifieri li hemm il-valur miżjud li se nieħdu bħala kura primarja u bħala pazjenti, biex mhux imbagħad  tixtri l-għodda u l-pazjent xorta waħda trid tibagħtu banda oħra. Aħna naħdmu ħafna mal-Isptar Mater Dei f’dan il-każ u nfittxu l-opinjoni tagħhom ħalli naraw jekk dawn l-istrumenti jiġu mixtrija humiex applikabbli għalina stand alone jew inkunux irridu affarijiet oħra magħhom. Nista’ ngħid li mexjin f’dik id-direzzjoni wkoll. 

Naħseb li jekk nibqgħu sejrin hekk mexjin id f’id u fl-aħħar mill-aħħar aħna kollha qegħdin hawnhekk għax nixtiequ l-aħjar għall-pazjent, kif jixraqlu l-poplu Malti kollu. Aħna dejjem ħdimna biex ikollna poplu b’saħħtu u poplu li jkollu ħajja aħjar minn dik li kellhom il-ġenerazzjonijiet ta’ qabel. Għalhekk biex nilħqu dan l-għan irridu bilfors naħdmu flimkien. Dawn is-seduti huma tajbin u ta’ opportunità tajba għax jien, min-naħa tiegħi, inkun nista’ nisma’, nassorbi u nara x’nista’ nagħmel. U rridu nkomplu naħdmu flimkien biex nilħqu l-għan tagħna lkoll. Nirringrazzjakom.

IĊ-CHAIRPERSON: Mela għal-lum nistgħu nieqfu hawn. Naġġornaw dan il-Kumitat għal-laqgħa li jmiss. Nirringrazzjakom.

Fis-7.35 p.m. il-Kumitat aġġorna għal data u b’aġenda li jiġu komunikati iktar tard.

